
Ika-26	ng	Hunyo	
San	Josemaría	Escrivá	de	Balaguer,	Pari	

	
Antipona sa Pagpasok        Jer 3:15 
Pagkakalooban ko kayo ng mga tagapamunong ayon sa aking puso, 
na siyang mag-aalaga sa inyo nang may kaalaman at karunungan. 
 
Pambungad na Panalangin 
O Diyos, hinirang mong pari ng iyong Simbahan si San Josemaria  
upang ipamansag ang tawag mo sa aming  
pakabanalin ang sarili sa pagtupad ng mga tungkulin sa araw-araw  
at makibahagi sa gawaing apostolado.  
Ipagkaloob mo na sa pamamagitan niya at ng kanyang halimbawa,  
kami nawa, sa aming pang araw-araw na gawain, 
ay lubusang mahubog sa wangis ni Hesus na iyong Anak 
at buong pag-ibig namin siyang tuwangan sa pagtubos ng sangkatauhan. 
Hinihiling namin ito alang-alang sa Anak mong si Hesukristong aming Panginoon  
na nabubuhay at naghaharing kasama mo  
at ng Espiritu Santo magpasawalang-hanggan. 
 
Panalangin sa mga Handog 
Amang Banal,  
tanggapin mo ang mga handog namin bilang parangal kay San Josemaria.  
Sa pamamagitan ng sakripisyo ni Kristo sa altar ng Krus 
na sumasaatin sa sakramentong ito, 
nawa’y pakabanalin mo ang pang araw-araw naming gawain. 
Hinihiling namin ito sa pamamagitan ni Kristong aming Panginoon. 
 
Antipona sa Komunion        Mt 20:28 
Ang anak ng tao ay hindi naparito upang paglingkuran kundi upang maglingkod 
at ibigay ang kanyang buhay sa ikatutubos ng marami. 
 
Panalangin Pagkakomunion 
O Panginoon naming Diyos,  
patatagin nawa sa amin ng mga misteryong tinanggap namin  
sa pagdiriwang sa karangalan ni San Josemaria, 
ang diwa ng pagiging iyong inampong mga anak.  
Sa matapat naming pagtalima sa iyong kalooban,  
nawa’y malugod naming tahakin ang landas tungo sa kabanalan.  
Hinihiling namin ito alang-alang kay Kristong aming Panginoon. 



Unang Pagbasa        Gen 2, 4b-9. 15 
 
Inilagay ng Panginoon ang tao sa halamanan ng Eden upang ito’y pangalagaan at pagyamanin. 
 
Pagbasa mula sa aklat ng Genesis 
  
Nang likhain ng Panginoon ang lupa at lahat ng bagay sa langit, wala pang anumang 
halaman o pananim sa lupa, sapagka’t wala pang ulan noon at wala pa ring 
magsasaka. Nguni’t mayroon nang bukal ng tubig na dumidilig sa lupa. 
 
Nilikha ng Diyos ang tao mula sa alabok, hiningahan sa ilong, at nagkaroon ng 
buhay. 
 
Naglagay ang Panginoon ng isang halamanan sa Eden, sa dakong silangan, at doon 
dinala ang taong kanyang nilalang. Pinasibol niya roon ang lahat ng uri ng kahoy na 
nakalulugod sa paningin at masasarap ang bunga. Sa gitna ng halamanan, naroon 
ang punong nagbibigay-buhay, at ang punong nagbibigay ng kaalaman tungkol sa 
mabuti at masama. 
 
Inilagay ng Panginoon ang tao sa halamanan ng Eden upang ito'y pangalagaan at 
pagyamanin. 
 
Ang Salita ng Diyos. 
 
 
Salmong Tugunan      Salmo 2, 6-7. 8-9. 10-11 
 
Tugon:  Sangkalupaang nilalang galak sa Poo’y isigaw. 
 
Tungkol sa ‘kin ay sinabi ng Poong D’yos: “Sa bundok kong mahal, 
Sa tuktok ng Sion, aking iniluklok ang haring marangal.” 
Ganito ang sabi ng lingkod ng Poon na hari sa Sion: 
“Aking ihahayag ang ipinag-utos nitong Panginoon, 
‘Ikaw ang anak kong pinakamamahal, at magmula ngayon,  
Ako namang ito ang giliw mong ama sa habang panahon. Tugon. 
 
Hingin mo sa akin ang lahat ng bansa, at ibibigay ko, 
Anumang narito sa buong daigdig ay magiging iyo. 
Pamamahalaan mo ng kamay na bakal ang lahat ng ito, 
Tulad ng palayok, durugin mo sila sa mga kamay mo.’” Tugon. 



 
Kayong mga hari at tagapamuno sa lahat ng bansa, 
Mangag-ingat kayo at magpakabuti sa pamamahala; 
Ang Panginoong Diyos inyong paglingkura’t katakutang lubha. Tugon. 
 
 
Ikalawang Pagbasa        Roma 8, 26-30 
 
Ang kanyang mga pinawalang-sala ay kanya namang binigyan ng karalangan. 
 
Pagbasa mula sa Sulat ni Apostol San Pablo sa mga taga-Roma 
 
Mga kapatid, tinutulungan tayo ng Espiritu sa ating kahinaan. Hindi tayo marunong 
manalangin nang wasto, kaya't ang Espiritu ang lumuluhog para sa atin, sa paraang 
di magagawa ng pananalita. At nauunawaan ng Diyos na nakasasaliksik sa puso ng 
tao, ang ibig sabihin ng Espiritu, sapagkat ang Espiritu’y lumuluhog para sa mga 
banal, ayon sa kalooban ng Diyos. 
 
Alam nating sa lahat ng bagay, ang Diyos ay gumagawang kasama ang mga 
nagmamahal sa kanya, ang mga tinawag ayon sa kanyang panukala, sa kanilang 
ikabubuti.  Sapagkat sa mula't mula pa'y alam na ng Diyos kung sino ang sa kanya; 
ang mga ito'y itinalaga niyang maging tulad ng kanyang Anak, at sa gayon, naging 
panganay natin siya. At ang mga itinalaga niya noong una pa ay kanyang tinawag. 
Ang mga tinawag niya ay kanya ring pinawalang-sala, at ang kanyang mga 
pinawalang-sala ay kanya namang binigyan ng karangalan. 
 
 
Aleluya         Marcos 1, 17 
 
Aleluya! Aleluya! 
Halina’t maging alagad  
upang akitin ang lahat  
sa loob ng aking lambat. 
Aleluya! Aleluya! 
 

  



Mabuting Balita        Lucas 5, 1-11 
 
Dahil sa sinabi ninyo, ihuhulog ko ang mga lambat. 
 
+ Ang Mabuting Balita ng Panginoon ayon kay San Lucas 
 
Noong panahong iyon, nakatayo si Hesus sa baybain ng Lawa ng Genesaret. 
Pinagkalipumpunan siya ng napakaraming tao na ibig makarinig ng salita ng Diyos. 
May nakita siyang dalawang bangka sa baybayin; nakalunsad na ang mga 
mangingisda at naghuhugas ng kanilang mga lambat. Lumulan siya sa isa sa mga 
bangka at hiniling kay Simong may-ari nito, na ilayo nang kaunti sa tabi. Naupo 
siya sa bangka at nangaral sa mga tao. 
 
Pagkatapos niyang magsalita ay sinabi niya kay Simon, “Pumalaot kayo at ihulog 
ang mga lambat upang manghuli.” Sumagot si Simon, “Guro, magdamag po kaming 
nagpagod at wala kaming nahuli! Ngunit dahil sa sinabi ninyo, ihuhulog ko ang mga 
lambat.” Gayun nga ang ginawa nila at sa dami ng kanilang huli ay halos 
magkansisira ang kanilang mga lambat. Kaya’t kinawayan nila ang kanilang mga 
kasamahang nasa ibang bangka upang patulong, at lumapit naman ang mga ito. 
Napuno ang dalawang bangka na halos lumubog. Nang makita iyon ni Simon Pedro, 
siya'y nagpatirapa sa paanan ni Hesus at nagsabi, “Lumayo po kayo sa akin, 
Panginoon, sapagkat ako'y makasalanan.” Nanggilalas siya at ang kanyang mga 
kasama dahil sa dami ng kanilang huli; gayun din sina Santiago at Juan, mga anak ni 
Zebedeo, na mga kasosyo ni Simon. At sinabi ni Hesus kay Simon, “Huwag kang 
matakot. Mula ngayo'y mamamalakaya ka ng mga tao.” Nang maitabi na nila ang 
kanilang mga bangka, iniwan nila ang lahat at sumunod kay Hesus. 
 
Ang Mabuting Balita ng Panginoon. 
 
 
 
 
 
 
 
 
 
 
Excerpts from Ang Pagpapahayag ng Salita ng Diyos of the Archdiocesan Liturgical Commission, Manila, 2014. 



Panalangin ng Bayan 
 
Paanyaya ng Pari 
Mga kapatid, sa mataimtim nating pagdiriwang ng Misa ngayon 
at sa pamamagitan ni San Josemaria,  
hilingin natin sa Diyos Amang Makapangyarihan  
na patuloy na ibuhos sa ating mga puso ang kanyang grasya. 
 
Tugon: Panginoon, dinggin mo kami. 
 
Para sa banal na Simbahang Katolika,  
tanda at kasangkapan ng pangkalahatang kaligtasan: 
Nawa’y panatilihin ng Espiritu Santo ang kanyang pagiging isa  
at palakasin ang kanyang pananampalataya. 
Manalangin tayo sa Panginoon. Tugon 
 
Para sa ating Santo Papa, Francisco: 
Nawa’y lagi siyang mapuno ng kaalaman, kasiyahan at lakas ng Espiritu Santo. 
Manalangin tayo sa Panginoon. 
 
Para sa (Kardenal/Obispo) _________, at sa Prelado ng Opus Dei, Fernando: 
Nawa’y walang kapaguran  
at puno ng pagmamahal nilang ipalaganap ang Kaharian ng Diyos. 
Manalangin tayo sa Panginoon. Tugon 
 
Para sa Prelatura ng Opus Dei: 
Nawa ang lahat ng nabibilang dito na mga pari at mga layko, 
gayundin ang mga tumutulong dito, 
ay patuloy na magsumikap na maging ganap sa kabanalan at sa apostolado. 
Manalangin tayo sa Panginoon. Tugon 
 
Para sa mga nagdadalamhati, mga maysakit at mga nangungulila: 
Nawa’y matanggap nila ang tulong ng pag-ibig ni Kristo.  
Manalangin tayo sa Panginoon. Tugon 
 
Pangwakas na Panalangin ng Pari 
Ama naming Makapangyarihan, 
hinirang mo si San Josemaria upang itatag ang Opus Dei, 
isang daan ng pagpapakabanal sa pagtupad ng mga gawaing propesiyonal  
at ng mga pangkaraniwang tungkulin,  
ipinaaabot namin sa iyo nang may mapagmahal na pagtitiwala ang aming mga panalangin, 
at ipagkaloob mo sa amin  
ang biyayang matupad lagi sa lahat ng lugar ang iyong kalooban,  
sa pamamagitan ni Kristo na aming Panginoon. 
 
Amen. 


